
Arrazakeriaren 
aurkako tresnak 
lan-eremuan



Arrazakeriaren aurkako tresnak lan-eremuan2

Ousmane 32 urteko gaztea da, Senegalekoa da jatorriz, eta 
Euskadira heldu zenetik mekanikari lanak egin ditu hainbat 
tailerretan. Ousmanek oso gustuko du mekanikaria izatea, baina 
beste sektore batean lan egitea pentsatzen ari da. Izan ere, 
lanean ibilitako tailerretan behin baino gehiagotan iraindu dute, eta 
horietako batean bidegabeki kaleratu zuten.

Ousmanek kontatzen du Bilboko tailer/enpresa batean sei hilabetez 
lanean egon eta gero kaleratu zutela. 2023. urte hasieran hasi 
zen bertan lanean eta kontratu mugagabea zuen. Bertako langile 
gehienek atzerritar jatorria dute. Tailer berean lanean 6 hilabetez 
egon eta gero, martxoaren 15ean tailerreko idazkaritza-bulegora 
joateko eskatu zioten. Bertan, jakinarazi zioten hori izango zela 
bere laneko azken eguna, eta etxera joan zitekeela, ez baitzegoen 
tailerrean geratzera behartuta.

Ousmane shockean geratu zen, ez zuen ondo ulertzen gertatzen 
ari zena. Une horretan eman zioten dokumentazioa gordetzea 
baino ez zuen lortu. Orduan, pentsatu zuen lehenengo gauza zera 
izan zen: «ea, informazioa bilatu behar dut, zergatik ari den hau 
gertatzen jakin behar dut, ez dudalako ulertzen, eta ez dut lagundu 
ahal didan familiarik». Jarraian, Silviari deitu zion, CEAReko gizarte 
langileari, Ousmanerentzat erreferentzia baita, ezagutzen duelako 
eta iraganean beste izapide eta oinarrizko beharrizanekin lagundu 
diolako. Berari deitu zion ez zuelako kaleratze-gutunaren edukia 
ulertzen, ezta kaleratua izateko zergatia, tailerrean lanean egon den 
sei hilabeteetan inoiz ez baitzuen inolako balorazio txarrik jaso.

SARRERA

“Informazioa bilatu behar dut, 
zergatik ari den hau gertatzen jakin 
behar dut, ez dudalako ulertzen, 
eta ez dut lagundu ahal didan 
familiarik”

Silviarengana jotzean, kaleratze-gutunaren hizkuntza eta terminoak 
ulertzeko behar den laguntza lortu zuen lehenik. Orduan ikusi zuen 
bertan esaten zela ez zeudela pozik bere lan-errendimenduarekin. 
Silvia Ousmaneren ondoan egon zen prozesuan zehar, eta ESK 
sindikatuarekin harremanetan jartzea proposatu zion, bere egoera 
eta hartu beharreko akzioak zeintzuk ziren hobeto ulertzeko. 
Sindikatuarekin izandako lehenengo elkarrizketan dagoeneko 
konturatu ziren kontratuan hainbat irregulartasun zeudela. Adibidez, 
hasi eta hiru hilabetera kontratua aldatu ziotela, bere jardunean 
inongo aldaketarik egon gabe. Gainera, zehaztu zioten kitapena ez 
zen egokitzen zitzaiona, eta gainera ez zioten ordainketarik egin.

Ousmanerentzat ESKren jarduna funtsezkoa izan zen gertatu 
zitzaiona ulertzeko, alegia, kaleratuta izatean eskubideak dituela, 
eta oinarrizko lan-eskubideak urratu zizkiotela, hala nola bidegabeko 
kaleratzeen kasuan, nominaz gain, kalte-ordain bat jasotzeko 
eskubidea; kaleratze-egintza baino 15 egun lehenago jakinarazia 
izateko eskubidea; kontratuan izandako aldaketen berri jasotzeko 
eskubidea, Langileen Estatutuaren 39., 40. eta 41. artikuluen 
arabera aldaketa horiek funtsezkotzat izan ala ez, eta informazio 
hori emateko baldintzak.

ESK Ousmaneri laguntza ematen hasi zenean, sindikatuko zerbitzu 
juridikoak jarri ziren tailerrarekin harremanetan. Tailerretik kaleratu 
zutenetik hilabete igaro bazen ere, oraindik ez zioten azken nomina 
ordaindu. Tailerraren abokatua eta sindikatuaren zerbitzu juridikoen 
arteko deia bukatzean, Ousmaneri nomina eta egokitzen zitzaion 
kalte-ordaina ordaindu zizkioten 48 ordu baino lehen. Enpresak 
kaleratze objektiboa ezarri nahi zion, baina egiatan bidegabeko 
kaleratzea zen, eta beraz, kalte-ordaina handiagoa zen. Gainera, 
kaleratzea bidegabea izan zela aitortzeak, Ousmanek dagokiona 
kobratzeaz gain, sufritutako kalte emozionala onbideratzea eta 
bizitako egoera bidegabea zela onartzea ekarri zuen.

Ousmane ESKra afiliatu da, haren jarduna onuragarria dela uste 
duelako, eta noizbait gauza bera gertatuko balitzaio eta berriro ere 
bidegabeko kaleratze bati aurre egin beharko balio, sindikatuaren 
aholkularitza izatea gustatuko litzaiokeelako. Era berean, argi dauka 
beharrezkoa eta garrantzitsua dela Silvia ondoan izatea, informazioa 
jasotzeko eta sindikatuen antzeko tresna sozialak ezagutzeko.

Testuingurua:

Ousmaneren historia ohikoa edo adierazgarria da, migratuek 
eta errefuxiatuek lan-merkatura sartzen direnean horrelako 
diskriminazioa jasaten baitute maiz. Gainera, ez dugu ahaztu 
behar gure gizarteetan enpleguak eta lan-baldintzek funtsezko 
sarbidea markatzen dutela giza eskubideetarako, hala nola 
osasuna babesteko (ezintasunak, lan-istripuak edo gaixotasunak 
aitortzeko) gizarte-segurantzako sistemen bidez eta lanbide-
heziketaren arloko hezkuntza jasotzeko, langabezia-kasuetan edo 
egoera zaurgarrienean gaudenean. Halaber, enpleguak erosteko 
gaitasuna eta gizarte-maila zehazten ditu, gurea eta gurekin 
elkarbizitzen duten gainerako pertsonena.

Horregatik, kalitatezko enplegu duin bat izateak de facto dakar 
oinarrizko eskubideak eta herritartasun oso bat izateko giltza, 
etxebizitza duinak edo erroldatzeak dakarren bezala.

Laburbilduz, esan dezakegu enplegua lortzea oinarrizko eskubide 
bat dela, EESK (Eskubide Ekonomiko, Sozial eta Kulturalak) 
izendapenaz ezagutzen direnen artean dagoena, eta gainera, 
gizarteratzen laguntzen duela. Hala ere, lan-segregazioak, langile 
migratuek eta errefuxiatuek jasaten dituzten diskriminazio egoerek 
eta haien behar eta premiei ez erreparatzeak desberdintasuna 
sortzen dute. Halaber, askotan «lan-gatazken» itxurapean ezkutatzen 
dituzte jarrera eta praktika arrazistek eragindako egoerak, zeintzuek 
onura lortzen duten pertsonak lanean esplotatzetik, euren migrazio-
egoerak edo -estatusak zaurgarritasun-egoera handiagoan 
kokatzen dituela jakinda. Izan ere, zailtasun handiagoekin egingo 
dute topo euren lan-eskubideak erabiltzeko, horiei buruzko 
oinarrizko informazio gutxi dutelako.

Migratuei edo errefuxiatuei laguntzen adituak diren erakundeek 
lan-merkatuan pertsona horientzat ohikoak diren hiru diskriminazio 
eremu bereizten dituzte:

A	 enplegurako edo laneratzeko programetarako sarbidean
B)	 lan-baldintzak errespetatzean
C)	 eta langabezia-egoerei lotutako prestazioak eskuratzeko eta 

baliatzeko bermean. 

Gainera, administrazio publikoek, sarritan, aurreko hiru eremuetan 

adierazitako diskriminazioetan sakontzen duten praktikak egiten 
dituzte, hala nola:

a)	 Eragiten dien arrakala digitala kontuan ez hartzea – gero eta 
errepikakorragoa da aurretiko hitzordu elektronikorik gabe lan-
baimenak edo prestakuntza-ikastaroak eskuratzeko beharrezko 
informazioa edo izapideak lortzeko aukerarik ez izatea.

b)	 Beharrezko baliabideak ez ziurtatzea hizkuntza oztopo bat ez 
izateko haien onurarentzat izan zitezkeen izapide edo programei 
buruzko informazioa lortzeko orduan.

c)	 Baldintza baztertzaileak ezartzea prestakuntza eta laneratze 
programetan – ezin dituzte baldintza horiek bete administrazio-
egoera dela-eta, edo ez dituzte kontuan hartzen programa 
horietan parte hartzeko zailtasunak adingabeak edo 
senitartekoak ardurapean badituzte. 

d)	 Tratu diskriminatzailea – kasu askotan, administrazioak 
asimilatu egiten du lan-merkatuak biztanleria migratuari 
buruz egiten duen karakterizazioa edo begirada, eta ez ditu 
kontuan hartzen ez aldez aurreko kualifikazioa, ez egin nahi 
luketen lanari buruzko itxaropen edo ametsak, edo egiazkotzat 
hartzen ditu jatorrizko kulturari edo etniari buruzko aurreiritziak, 
administrazioko langile guztiei herritarren aniztasunaren edo 
kulturartekotasunaren kudeaketari buruzko prestakuntzarik 
eman gabe. 

e)	 Kexa edo salaketa zailtzea – hizkuntza-oztopoekin edo 
oztopo digitalekin gertatzen den bezala, pertsona gutxik 
ezagutzen dituzte kexa- edo salaketa-kanalak edo ez dira 
seguru sentitzen horiek erabiltzen diskriminatuta sentitu 
diren administrazioaren jarduketen aurrean. Izan ere, 
administrazioaren mende jarraitzen dute haien egoera behin 
betiko ebatzi gabe dagoen heinean. 

Ousmaneren historia, gainera, migratuen zein errefuxiatuen historia 
edo lan-ibilbide askotan errepikatzen diren bi faktore estrukturalen 
adierazgarri da: jarduten duen sektorea, lan-segregazio handiak 
markatua; eta parte hartzeko edo bere eskubideak defendatzeko 
tresnak erabiltzeko ezjakintasuna edo zailtasuna.

Txosten ugarik aipatzen dute biztanleria atzerritarrari eragiten 
dion lan-segregazioa; izan ere, lan-merkatuak eta hura 
osatzen dutenek prekarizatutako sektoreetako enpleguetan 
kontzentratzen dituzte pertsona horiek (aldi baterako kontratuak, 

urtarokoak, ezegonkorrak edo gaizki ordaindutakoak gehiago 
dira). Lehen sektoreko enpleguez ari gara, zerbitzuez, zaintzei 
lotutakoez, batez ere atzerritarrek betetzen dituztenak bestelako 
kualifikaziorik edo prestakuntzarik duten alde batera utzita. 
Kalitatezko enpleguak lortzeko zailtasun horien ondorioz, 
Espainian 10 atzerritarretik 6 pobrezia-egoeran bizi dira, edo 
azken bost urteetan biztanleria aktiboaren kopuruak gora egin 
duen arren, atzerritarren langabezia-tasa (% 19,7) espainiarrena 
(%  12) baino 7 puntu handiagoa da. Horrek esan nahi du 
pertsona migratu eta errefuxiatu askok ezkutuko ekonomiara 
jo behar dutela, beste edozein pertsonak bezala lan egiteko eta 
bizitzeko aukera emango dien dokumentazioa berritzeko prozesu 
geldoegietan edo kolapsatuetan irauteko edo harrapatuta 
geratzeko. 123

Lan-segregazioak desberdintasuna eta langabeziarekiko 
zaurgarritasun handiagoa eragiten ditu. Eta ez du bakarrik jarduten, 
baizik eta horren ondorioak larriagotu egiten dira egiturazko 
zapalkuntza eta diskriminazio faktoreak gurutzatzean, hala nola 
adina, sexu/generoa edo sexu-orientazioa. Era berean, atzerriko 
biztanleriaren ordezkaritza txikia da ekintza sindikala eta 
negoziazio kolektiboa finkatuago dauden sektoreetan. Eta, 
beraz, are txikiagoa da atzerritarrek enpresa-batzordeetan duten 
parte hartzea edo horiek ordezkari sindikal gisa hautatzeko aukera. 
Sindikatu askotan ez dago kulturarteko ikuspegirik, ezta aniztasuna 
kudeatzeko ikuspegirik ere. Gainera, oso prekarizatuta dauden lan-
sektoreetako ekintza sindikala, hala nola zaintzari lotutako lanetan 
(etxeko langileak, zaintzaileak, etab.) edo zerbitzuen sektorean 
(ostalaritza, riderrak...) artikulatzea zailagoa da, ekintza sindikalaren 
ohiko estandarren barruan sartzen ez diren lanak baitira (lan-bizitza 
jarraitua, egonkorra eta lanaldi osokoa) edo ez baitute beharrezko 
genero-ikuspegia edo kulturartekotasuna lanpostu horiek 

1	 Sin Barreras para Nadie: personas migratus y refugiadas en el acceso a los 
Derechos Económicos, Sociales y Culturales (DESC) txostena. CEAR, 2023

	 https://www.cear.es/uncategorized/acceso-derechos-desc-personas-migra-
tus-refugiadas/

2	 AROPE txostena. El Estado de la Pobreza.Seguimietno de los indicadores de 
la Agenda UE 2030.2015-2023

	 https://www.eapn.es/estadodepobreza/ARCHIVO/documentos/Informe%20
Estatal%20AROPE%202024.pdf

3	 Gizarteratze, Gizarte Segurantza eta Migrazioen Ministerioa (2022) Biztan-
leria atzerritarra Espainiako lan-merkatuan integratzeari buruzko txostena. 
Hemen irakurgai: https://www.inclusion.gob.es/oberaxe/ficheros/documen-
tos/Integraciondelapoblacion.pdf

betetzen dituzten emakume langileen eta atzerritarren interesak 
defendatzeko orduan.4

Frogatutako diskriminazioa

Adierazi dugun bezala, Ousmaneren bidegabeko kaleratzea, 
zoritxarrez, lan-harremanen esparruan pertsona askok aurre egin 
behar dioten egoera bat da, eta lan-gatazka arrunt gisa deskriba 
daiteke, baina, adierazi dugun bezala, begiradaren fokua zabalduz 
gero, haren kontrako diskriminazioa frogatzen duten beste elementu 
batzuk ere ikus ditzakegu:

•	 Lehenik eta behin, badakite oinarrizko eskubideei buruz duen 
ezagutza (esaterako, kaleratze-eguna baino 15 egun lehenago 
jakinarazia izan behar duela) ez dela nahikoa, edo kaleratze-
gutunean erabilitako hizkera ez dela harentzat ezaguna. 

•	 Ohikoa da deskribatutako tailerrean eta antzeko lantokietan, 
non gerentearen presentzia ez den jarraitua edo lanen 
behin-behinekotasuna oso nabarmena den, langile gehienak 
migratuak eta/edo atzerritarrak izatea. Izan ere, zaurgarritasun 
egoera handienean dauden pertsonek zailtasun estrukturalak 
dituzte kalitate handiagoko edo hobeto ordaindutako 
enpleguak lortzeko, zein beren eskubideak defendatzeko. Ez da 
kasualitatea zenbait merkatu-hobitan migratuen ordezkaritza 
handiagoa izatea. 

•	 Gainera, Ousmaneren kasuan, bidegabeko kaleratze-egoeratik 
defendatzeko orduan babesgabetasuna edo blokeoa markatzen 
dute sarerik edo lagunduko dion pertsonarik ez izateak, edo 
baldintza prekarioei lotutako plantilletan dagoen ordezkaritza 
sindikalaren faltak. Ousmanek lan egiten zuen tailerraren 
kasuan, 5 langile zeuden, guztiak atzerritar jatorrikoak, eta 
berez gure herrialdean ekintza sindikaleko denborarik edo 
esperientziarik gabeak. 

4	 Hala ere, gero eta ohikoagoa da sindikalismo berria deiturikoa, ekonomia di-
gitalari lotutako lanpostuetan lan egiten duten pertsonak biltzen dituen an-
tolaketa kolektiborako modu berriei eragiten diena, hain zuzen, egiturazko 
behin-behinekotasunak markatuta dauden eta lan-identitatearen zatiketak 
utzitako arrakala murrizten saiatzen diren horiei. Sindikalismo modu berri ho-
rietan enpresa bereko lankide izan gabe antzeko baldintzak edo egoerak par-
tekatzen dituzten pertsonak biltzen dira. Ikusi: https://journal.platoniq.net/es/
wilder-journal-2/deep-dives/neo-sindicalismo/

•	 Babesgabetasun-baldintzek lan-esplotazio eta aberaste gisa 
deskribatu beharreko jarrerak dakartzate, zaurgarritasun egoera 
handienean dauden pertsonen kontura. Kontuan hartu behar 
dugu, esaterako Ousmaneren kasuan, bidegabeki kaleratuta 
izanda ere, hilabete baino gehiago igaro zela hasieran onartu 
nahi ez zizkioten nomina eta kitapena ordaindu arte. Migratu eta 
errefuxiatuentzat, hilabetez inolako diru-sarrerarik ez jasotzeak 
ezinbestean dakartza alokairuko errentak ordaintzeari edo 
dirua familiari bidaltzeari aurre egin ezin izatearen larritasuna 
eta estres emozionala, eta, beraz, laneko diskriminazioak 
norberaren eta familiaren ongizatearen funtsezko beste alderdi 
batzuk ukitzera pasatzen da. 

•	 Azkenik, azpimarratu nahi dugu bere elkarrizketan Ousmanek 
kontatu zigula kaleratu zuten tailerrean eta gaur egun lanean ari 
den tailerrean ohikoa dela harengana «ergel» gisa zuzentzea, eta 
isila izateagatik irainak jasotzea, eta beraz, ez dela errespetatua 
sentitzen. Eta adierazi zuen bezala «errespetu falta da, haiek 
egin nahi ez dutena egiten dudalako nik». Egoera hain da 
larria, ezen Ousmanek noizbait pentsatu duela mekanikari 
lanak egiteari uztea, nahiz eta izugarri gustatzen zaion. Jarrera 
arrazista horiek eragina dute norberaren autoestimuan, eta 
indarkeria normalizatzea ahalbidetzen dute, sotilak izateagatik 
ez baitira beti horrelakotzat detektatzen. 

Ousmanek kalitatezko enpleguari eusteko eta bidegabeko eta 
gaizki ordaindutako kaleratzerik ez jasateko, edota pobrezia-
arriskuan egoteko aukera gehiagorik ez izateko, egiturazko 
testuinguru diskriminatzaile bati egin behar dio aurre. Testuinguru 
hori are larriagoa da emakume migratuen eta/edo errefuxiatuen 
kasuan, ia modu esklusiboan zaintza-sektorera zuzentzen dituen 
lan-merkatuan sartzeko ahaleginean. IPARHEGOA FUNDAZIOAren 
Zaintzak, bizitza sostengatzeko ezinbesteko lanak prekarizatuak 
daude txostenak adierazten duen bezala, sektore horretan lan-
baldintza prekarioak dira nagusi, eta pribatizazio-prozesuek 
errealitate hori larriagotzen dute.

Zergatik gertatzen da hori? Zeintzuk dira gure zaintzen 
ekosistemaren ezaugarriak lan prekarizatuetan oinarrituta egoteko? 
Teoria eta praktika feministak hamarkadak daramatza zainketen 
kate globalak emakumeen bizitza eta gorputzetan duen eragina 
aztertzen, eta ikasketa horietatik honako hau esan dezakegu:

•	 Sistema kapitalista kolonialista eta heteropatriarkalak 
inposatzen duen lanaren banaketa sexualak eta zaintzan 
emakumeei ematen dien rolak prekarietatera eta balio eta 
aitortza falta ekonomikoagatiko pobreziara eramaten ditu 
euren familien eta komunitateen zaintzetara lotuta dauden 
emakumeen «lanaldi bikoitz eta hirukoitzak». 

•	 Generoa, arraza, klase-soziala eta jatorria zaintza-lanen 
banaketa ez-parekatua zeharkatzen duten ardatzak dira. 
Esplotazio-egoera horietan oinarritzen da sistema etekinak 
ateratzeko, eta emakume migratuek are muturrekoagoak diren 
beste egoera batzuk ere bizi behar dituzte. Etxeko Langileen 
Sistema Berezian %  96,13 emakumeak dira, eta %  42,34k 
estatuz gaindiko jatorria du (horien artean, %  85,84k EBtik 
kanpoko jatorria du). Zaintza-lanen kate globalak eragiten du 
pertsonak zaintzeko eskulan merkea emakume migratu eta 
arrazializatuen gain geratzea. Izan ere, munduaren hegoaldeko 
langile-klaseko emakumeek betetzen dituzte «inork egin nahi 
ez dituen» zeregin horiek5. ATH/ELEk eta beste erakunde 
batzuek etxeko langileek jasaten duten esplotazioari buruz 
mahaigaineratu dituzten zifra eta salaketek lan-erregimen 
honen esparru hauetan jarri dute arreta:

	x Lanbide arteko gutxieneko soldata (LGS) baino maila 
txikiagoko kontratuak egiteko aukera ematen du, eta ez 
dago tresna espezifikorik lan egindako lanaldiak benetan 
egindakoetara egokitzen diren ikuskatzeko. Horrek, 
bizitza duina bermatzeko diru-sarrera nahikoak sortzeko 
gaitasunari eragiteaz gain, erretiro-prestazioen zenbatekoa 
ere zehazten du, zeintzuek jasotzeko eskubidea izango 
luketen gorputzak lanaldi bukaezinen aurrean jasandako 
higadura fisikoa gehiegizkoa izatean. 

	x Oinarrizko eskubideak urratzen dituzte, hala nola 
atsedenerako eskubidea, norberaren familiak zaintzeko 
baimenak izateko eskubidea edo denbora librerako 
eskubidea, politikan eta aisialdiko espazioetan parte 
hartzeko gaitasuna emango lukeena. Halaber, ez dago lan-
baldintzen kontrol eraginkorrik. 

	x Hauteman da prebentzio-eta babes-tresna eraginkorren 
gabezia dagoela, laneko sexu-indarkeriei eta laneko 

5	 IKUSMIRA 14. Zaintzak Bizitzaren sostengurako ezinbesteko lanak prekari-
zatuak daude, IPARHEGOA, 2023. Hemen eskuragai: https://www.iparhegoa.
eus/wp-content/uploads/2023/11/Ikusmiran14_zaintza_eus.pdf

jazarpenari aurre egiteari dagokionez (lana egiten den 
tokien, hau da, «etxe partikularren» izaera pribatua dela 
eta). 

Diskriminazioa errazten duten faktoreak dira guztiak: langilearen 
bakardadea ezinbestean eragiten dute, eta beste eremu batzuetan 
ez bezala, eskubideak eta bermeak dituen estatus juridiko laboralik 
ez aitortzea ahalbidetzen dute. 

Zer egin daiteke?

Behin aurreko ataletan gertatzen dena eta hori zergatik gertatzen 
den azalduta, hurrengo urratsa lan eremuko diskriminazioari nola 
aurre egin diezaiokegun deskribatzea da. Izan ere, garrantzitsua da 
enplegu-merkatuen jardueraren eta ekonomiaren beraren ondorio 
gisa ez onartzea egiturazko desberdintasunak, ezpada ulertzea 
borondate politikoak direla migratuen eta/edo errefuxiatuen 
ibilbidea enplegu prekarioetara edo lan-esplotazioko egoera 
arriskuan daudenetara bideratzen dutenak. Jarraian, hainbat 
eremutako hainbat tresna zerrendatuko ditugu, besteak beste, 
Ousmanek erabili zituenak, eta horrelako gertakari diskriminatzaile 
bat salatu nahi dutenen eskura daudenak, edo lana bilatzean edo 
egungo enpleguan lehen aipatu ditugun bezalako jarrera edo 
portaerak sistematikoki errepikatzen direla uste dutenentzat. 

Tresna juridikoak

Lan-eskubideak urratzen badira, eta lan-eremuan emandako 
diskriminazioengatik gertatzen bada, bi salaketa-bide daude.

Lan-demanda bat (ordena soziala) jar daiteke abian, eragindako 
pertsonak bere lan-harremanari lotutako eztabaida bat konpondu 
nahi duenean; normalean, kontratuei, ordainketei, oporrei, lanbide-
kategoriari, kaleratzeei eta abarri buruzko gaiei buruzkoak izaten 
dira. Lan arloko epaitegian jartzen da demanda, eta beti egoten da 
adiskidetze-ekitaldi bat aurretik. Horren helburua da inplikatutako 
alderdiak akordio batera iristea epaitegietan lan-demandara jo 
aurretik. Normalean, lan-demanda gehienak adiskidetze-prozesuan 
konpondu ohi dira, azkarragoa izaten baita, eta ez hain biktimista.

Tratu-berdintasunerako eta diskriminaziorik ezerako uztailaren 
12ko 15/2022 Lege integrala onartu zenetik, alderdi politikoek, 
sindikatuek, langile autonomoen elkarte profesionalek, 
kontsumitzaileen eta erabiltzaileen erakundeek eta beren helburuen 
artean giza eskubideak defendatzea eta sustatzea duten elkarte 
eta erakundeek legitimazioa dute afiliatuen edo elkartekideen 
edo beren zerbitzuen erabiltzaileen eskubideak eta interesak 
defendatzeko prozesu judizial zibiletan, administrazioarekiko 
auzi prozesuetan eta auzi sozialetan, betiere berariazko baimena 
badute. Horrenbestez, handitu egin da diskriminazioa jasoz gero 
laguntza eskaini dezaketen gizarte-eragileen kopurua.

Beste aukera bat salaketa penala jartzea da, baldin eta norbanakoak 
uste badu ekintza delitu penal bat dela, hala nola diskriminazioa, 
pertsonen salerosketa, sexu-jazarpena edo jazarpen sexista, 
bizitza, osasuna edo osotasun fisikoa arriskuan jartzea, etab. 
Diskriminazio hauek gertatzen badira kausa hauengatik: jaiotza, 
arraza- edo etnia-jatorria, sexua, erlijioa, sinesmena edo iritzia, 
adina, desgaitasuna, sexu-orientazioa edo -identitatea, genero-
adierazpena, gaixotasuna edo osasun-egoera, egoera serologikoa 
eta/edo patologiak eta nahasmenduak jasateko joera genetikoa, 
hizkuntza, egoera sozioekonomikoa, edo lan-eremuan gertatzen 
den beste edozein baldintza pertsonal edo sozial, 15/2022 Legeak 
ezartzen duen tratu-berdintasunerako oinarrizko eskubidearen 
urraketatzat hartu behar dira. Beraz, oinarrizko eskubide baten 
urraketa da, eta delitu penala izan daiteke, kasu bakoitzaren 
testuinguruaren arabera.

Salaketa hori Estatuko Segurtasun Indar eta Kidegoen etxeetan 
eta guardiako epaitegietan jar daiteke. Eta aurreko ordenan bezala, 
auzi estrategikoetan espezializatutako erakundeak egon daitezke, 
prozesu judizialari eta abiaraziko den prozesuaren ezaugarriei 
buruzko informazioa jasotzeko.

Bi kasuetan, eskaera baten bideragarritasun handiagoa edo 
txikiagoa bizi izandako egoerarekin lotuta aurkezten diren frogen 
araberakoa izango da. Horregatik, gomendagarria da deklarazioak 
egiteko prest dagoen konfiantzazko jendea bilatzea (bezeroak, 
lankideak, hornitzaileak...), idatzizko komunikazioak jasotzea 
(e-mailak, ordutegiak, protokoloak, WhatsApp mezuak,...) eta zuk 
parte hartzen duzun audioak eta bideoak izatea (inoiz zabaldu 
beharko ez dituzunak) diskriminazio-egoera frogatzeko.

Tresna instituzionalak

Laneko eta Gizarte Segurantzako Ikuskatzailetzak (LGSI) 
lantokira ustekabean joateko eta legezko eta erregelamenduzko 
arauak eta hitzarmen kolektiboen edukia betetzen ari diren 
berrikusteko eskumena du.

Halaber, administrazio eskuduna informatu ahal izango da besteren 
konturako enplegu publiko edo pribatuekin zerikusia duten laneko 
diskriminazio-ekintzen kasuetan, esaterako honako alderdi 
hauekin zerikusia dutenean: hautaketa-irizpideak enplegurako 
prestakuntzan, lanbide-sustapenean, ordainsarian, lanaldian 
eta gainerako lan-baldintzetan, bai eta lan-kontratua etetean, 
kaleratzean edo kontratua amaitzeko beste arrazoi batzuetan ere. 
Langileek zuzeneko kalteren bat jasan dutela antzemanez gero, 
enpresak akta bat egingo du eta zehapen-prozedurak hasiko 
ditu enpresarentzat edo enplegatzailearentzat. Lan-baimenik ez 
duen pertsona bat identifikatzen badu eta baldintza jakin batzuk 
betetzen badira, aktan ezohiko baimena lortzea gomendatu dezake, 
eta baimen hori erregularizatzeko atea ireki dezake. Salaketak 
modu presentzialean, telematikoan edo postalean aurkez daitezke, 
idatzita egon behar dute, eta salatzailearen datuak izan behar 
dituzte. LGSIk postontzi telematiko anonimo bat ere badu, laneko 
edozein irregulartasun jakinarazteko (horiek ez dira salaketa 
formaltzat hartzen).

Postontzi telematikoak: 
https://www.mites.gob.eu/itss/web/Atencion_al_Ciudadano/
COMO_DENUNCIAR_ITSS.html 
https://www.euskadi.eus/euskadiko-lan-ikuskaritza/web01-
a2inspec/eu/

Udal eta mankomunitate batzuek orientazioa eskaintzen diete 
migratuei eta errefuxiatuei. Orientazio hori mota askotakoa izan 
daiteke, legeen inguruko kontuekin hasi eta kulturen arteko 
gatazketan bitartekotza-lanak egiteraino. Lanaren kontuak garrantzi 
handia izan ohi du, horregatik udal horietako askok lana bilatzeko 
eta lan-gatazkak konpontzeko baliabideei buruzko informazioa 
eskaintzen dute. Oro har, immigrazio-teknikariak arduratzen dira 
immigrazioari eta kulturartekotasunari buruzko udal-politikak 
diseinatzeaz eta ezartzeaz.

Erakunde publikoek, ordea, zuzenean edo zeharka ere parte har 
dezakete lan-eremuko diskriminazioan. Horrela, administrazioak 
tratu diskriminatzailea izan dezake lan-eremuan, diskriminazio-
egoera baten kexa edo salaketa oztopa dezake, edo kolektibo baten 
laneratzea sustatzen duten prestakuntza edo onurak baztertzen 
dituzten baldintzak ezar ditzake. Egoera horietan, kexa bat jar 
daiteke Arartekoaren aurrean, berak baitu herritarrei arreta emateko 
eginkizuna, euskal administrazioaren jarduera oker edo irregularrei 
buruz planteatzen dituzten kexa, eskari edo kontsultei dagokienez. 
Webgunean «Egin zure kexa» atala dago, irakurketa errazerako egina.

Arartekoaren web-orri ofizialaren esteka:
https://ararteko.eus/eu 

Gizarte-erakundeen eta elkarteen tresnak

Elkarte-sarearen barruan, langileen interesak defendatzen dituzten 
erakundeak dira sindikatuak, eta, Ousmaneren kasuan, funtsezkoa 
izan zen bidegabeko kaleratzean jasan zituen diskriminazioak 
bideratzeko.

Erakunde horiek, besteak beste, lan-testuinguruari buruzko 
informazioa, prestakuntza-programak, negoziazio kolektiboetako 
ordezkaritza eta aholkularitza juridikoa eskaintzen dituzte. Sindikatu 
asko daude, batzuk orotarikoak eta beste batzuk sektore edo 
lurralde batera bideratuak. ELA, LAB, CCOO, ESK eta UGT dira 
sindikatu nagusiak Euskadin. Aholkularitza juridikoa da interes 
gehien sortzen duen zerbitzuetako bat. Zerbitzu horrek lan-
eskubide eta -betebeharrei buruzko aholkularitza, erreklamazioak 
izapidetzeko laguntza edo legezko defentsa eskain dezake instantzia 
administratibo eta judizialen aurrean. Zerbitzu horiek erabili 
ahal izateko, normalean sindikatuan afiliatu behar izaten da, eta, 
horretarako, kuota periodiko bat eta/edo iraunkortasun-konpromiso 
bat ordaindu behar izaten da, nahiz eta baldintza espezifikoak 
aldatu egin daitezkeen erakundearen arabera. Kasu batzuetan, 
aurreikuspen espezifikoak dituzte langile atzerritarrentzako, 
pairatzen duten zaurgarritasun sozialaren arabera, eta horiei 
atzerritartasunaren arloko aholkularitza ematen diete.

Ia elkarte eta gizarte-mugimendu guztiek ezagutzen dute egoera 
hori, eta, horregatik, askok egiten dugu lan arrazakeriaren eta 

xenofobiaren aurka, eta lan-eremuan diskriminazioa jasaten duten 
pertsona migratu, errefuxiatu eta/edo arrazializatuen kasuak 
artatzen ditugu. Elkarte-sareak lan-eskubideei buruzko informazioa, 
salaketa-prozesuetan laguntza eta sentsibilizazio-kanpainak ematen 
ditu. Erakunde bakoitza hainbat kolektibo eta salaketa-estrategiatan 
espezializatuta egoten da, eta, oro har, beren web-orrietan eta sare 
sozialetan zehaztuta izaten dituzte harremanetarako moduak eta 
ematen duten laguntza eta aholkularitza mota. Hauek dira Euskadin 
laneko diskriminazioarekin loturiko kasuak artatzen dituzten 
erakundeetako batzuk: Aldarte, Gurutze Gorria, CITE-CC.OO 
Bizkaia, Errespetuz, Kale Dor Kayiko, Nevipen, Agifugi, Gehitu, SOS 
Arrazakeria eta Zehar-Errefuxiatuekin. 

Adierazi nahiko genuke gizarte-hezitzaile eta -langileen laguntza 
edo esku-hartze soziala askotan funtsezkoak direla eragile 
sindikalekin harremanetan jartzeko edo haien berri izateko, edo 
koaderno honetan zerrendatzen ari garen tresna asko eskuratzeko, 
askotan kaltetuak dagoeneko konfiantzazko lotura duelako haiekin; 
hala izan ziren ere Ousmaneren kasuan. 

Bizkaiko erreferentziazko erakundeen artean, Etxeko Langileen 
Elkartearen (ATH/ELE) lana nabarmentzen dugu. Elkarte hori 
espezializatuta dago abusuak eremu pribatu eta ikusezin batean 
gertatzen diren sektore batean (familia-etxean), non emakume 
langile gehienak migratuak eta errefuxiatuak diren. ATH/ELEk lege-
aholkularitzako doako zerbitzua du, langileei beren eskubideak zein 
diren eta horiek erreklamatzeko modua jakinarazteko.

ATH/ELEren web-orria:
https://ath-ele.com/ 

Tresna institu-sozialak

Tresna instituzionalen eta diskriminazioaren eremuan lan egiten 
dugun gizarte-erakundeen eta GKEen tresnen artean, beste 
tresna batzuk daude, hala nola Tratu-berdintasunaren aldeko eta 
diskriminazioaren aurkako Eraberean Sarea. Sare hori Eusko 
Jaurlaritzak bultzatzen du, eta arrazagatiko, etniagatiko edo 
nazionalitateagatiko, eta orientazio edo identitate sexualagatiko 
eta genero-identitateagatiko diskriminazioaren aurka borrokatzeko 
helburua du. Sare horrek Euskadin jarduten du. Bertan, arreta 

espezializatuko zerbitzu bat eskaintzen die arrazagatiko, 
etniagatiko edo nazionalitateagatiko diskriminazioaren biktima 
izan daitezkeenei, zein orientazio edo identitate sexualagatiko 
eta genero-identitateagatiko diskriminazioaren biktima izan 
daitezkeenei eta horrelako egoerak bizi dituztenei laguntza eta 
aholkularitza emateko.

Eraberean Sarearen webgunea: 
https://www.euskadi.eus/erabereansarea/ 

Herri-tresnak

Garrantzitsua da herritar ez-antolatuen eta gizarte-mugimenduetan 
edo erakundeetan parte hartzen ez dutenen zeregina nabarmentzea. 
Pertsona askok ez dituzte euren eskubideak ezagutzen, eta ez 
dakite nola aurre egin diskriminazio-egoera horiei. Hala ere, lan-
diskriminazioa jasan dutenek, batez ere pertsona migratuek, askotan 
erabakigarria den informazioa izaten dute. Esaterako, bizileku-
baimenik ez duten pertsonek gainerakoen eskubide berak dituztela, 
erreklamatzeko epeak zein diren, informazioa eskatzeko nora jo 
edo zein erakundek eraman diezazukeen kasua bide juridikotik.




